
Čoahkkáigeassu/ abstrákta: 

Ovdanbuktima vuođđun lea Sámi allaskuvlla oahpaheaddjeoahpuid golmmabeaivásaš 

oahppomátki Levdnjii, maid čađaheimmet čakčat 2025. Oasseváldit ja ovttasbargoguoimmit 

tuvrras ledje earret eará oahpaheaddjeoahpu studeanttat, oahpaheaddjit, árbečeahpit, báikkálaš 

skuvla ja Mearrasiida Billávuonas. Mii Sámi allaskuvllas gudnijahttit sámi árbečehpiid máhtu 

ja háliidit láhčit saji dieđu ja máhtu juogadeapmái. Oahppotuvrraid áigge lea vejolaš sirdit 

maiddái epistemalaš autoritehta árbečehpiide ja verddiide. Sámi allaskuvllas leat guhká bargan 

dan ovdii, ahte geahččalit fállat kultuvrralaččat relevánta oahpahusa sápmelaččaide. Sámi 

oahpahus berre leat eanet go dušše sámegillii jorgaluvvon sisdoalut. Eamiálbmogiidda 

mihtilmas lahkonanvugiin Sámi allaskuvllas dovddastit olbmuid nana fysalaš, psyhkalaš ja 

vuoiŋŋalaš báttiid eatnamiidda, mat leat oassin sin kultuvrras. Mii dovddastit ahte dehálaš 

oahppan dáhpáhuva maiddái eará sajiin go dušše luohkkálanjain. Mii maiddái háliidat 

vuđolaččat guorahallat mo máhttu, autoritehta ja oahppan leat organiserejuvvon 

oahpaheaddjeoahpu siskkobealde. 

Mearramátkki áigge studeanttat barge sámi báikenamaiguin, árbevirolaš ekologalaš máhtuin, 

mearragátti ealáhusaiguin, historjjáin, arkeologiijain, njálmmálaš árbevieruin, 

vuoiŋŋalašvuođain, árvvuiguin ja biologiijan. Fiervá ja mearra eai lean dušše oahppanbirrasat  

muhto aktiivvalaš oahpaheaddjit. Go galledit guovlluid ja olbmuid ásahusa olggobealde, de 

lahkonit sin vuollegašvuođain- ja ohcat rávvagiid sis geain leat guhkesáigásaš oktavuođat 

guovlluin. Guovddáš pedagogalaš mihttomearri min mearramátkkis lei doarjut boahttevaš 

oahpaheddjiid oahppat mo sii sáhttet oahpahit ovttas sámi servošiiguin. 

